
Osvrt na prethodne rezultate 
· Prethodni ekonomski pokazatelji Jugoistočne Evrope su obećavajući: prosječan godišnji porast BDP-a od 5 procenata u prethodnim godinama je znatno veci od onoga u Zapadnoj i Centralnoj Evropi. 

· Direktne strane investicije (DSI) su zabilježile znatan rast u prethodnim godinama: prosječan godišnji rast za region iznosi 70%, uz stalni rast ulaganja u Zapadni Balkan kao procentualnog udjela ukupnih investicija u Jugoistočnu Evropu (13% u 1999; 29% u 2005. godini).  

· Nedavno objavljeno istraživanje Svjetske banke i FIAS-a o kretanjima DSI-a u Jugoistočnoj  Evropi ukazuje na to da skoro polovina stranih poslovnih subjekata koji su već prisutni u Jugoistočnoj Evropi planiraju dalje razvijati svoje poslovanje u regionu.   

Budući rezultati 
· Brz razvoj u prethodnom periodu ne predstavlja nužno i trend koji će se nastaviti u budućnosti, te ne smije dovesti do opustanja.  Impresivni podaci o razvoju djelimično su takvi zahvaljujući slabim polaznim tackama, dok je razvoj vođen tranzicijom u velikoj mjeri sada ostvaren. 
· Osim toga, glavna konkurentna prednost regiona jeste jeftina radna snaga što, u dugoročnom smislu, nije odrzivo. 

· Zapadni Balkan je suočen sa brojnim ograničenjima za održiv i brz razvoj. Ukoliko se ne budu primjenjivala odgovarajuća politika, niske cijene radne snage će vremenom biti anulirane faktorima kao što su: neodgovarajuća infrastruktura, nedostatak ulaganja u ljudske potencijale, trgovanje ispod potencijala, nerazvijeni regulatorni okviri, te nedovoljna transparentnost uprave i vladavine prava.
Značaj integracije 
· Regionalna integracija pruža priliku da se ovi nedostaci otklone na jedan sveobuhvatan način koji ću pokušati objasniti kroz prizmu trgovine. 
Trgovina  
· Osvrnimo se, prije svega, na veličinu naših tržišta. Tržišta pojedinačnih zemalja su mala – toliko mala da su manje atraktivna za privlačenje DSI koje su važan pokretač ekonomskog razvoja. 
· Ovo direktno utiče na izvoz koji je značajan pokretač ekonomskog razvoja u malim zemljama. DSI potiču izvoz tako što omogućavaju uvođenje novih tehnologija i znanja, što potom vodi ka boljoj organizaciji, većoj efikasnosti te proizvodnji zasnovanoj na kvalifikovanoj radnoj snazi. 
· Prema Svjetskoj banci, većina zemalja u regionu trenutno trguje ispod svog potencijala i to proizvodima niže vrijednosti što ih čini osjetljivim na konkurenciju jeftinijih zemalja kao što su Indija i Kina.
· Stvaranje regionalnog tržišta postaje od ključnog značaja – što su zemlje regiona teoretski i ucinile potpisivanjem CEFTA-e.
· Ipak, ratifikacija CEFTA-e ne znači i njena provedba.  Potencijal sporazuma tek treba iskoristiti. 
· Uspješna provedba CEFTA-e zahtijevat će mnogo više od dobre volje. Na početku, usredsredit ćemo se na trgovinu robama, cije ce slobodno kretanje zahtijevati ogromne napore, a ima implikacije za razne drzavne agencije. 
· Uzmimo, na primjer,  upravljanje granicama.  
· Naročito će prevazilaženje necarinskih prepreka trgovini zahtijevati da ponovo razmislimo o tome kako upravljamo granicama – kako u domaćem, tako i u međunarodnom smislu. 
· Imalo bi smisla, unutar zemalja, raditi na integriranom upravljanju granicama i to putem bolje međuagencijske koordinacije na graničnim prelazima. 
· Drugi korak bi bila perspektiva zajedničkog upravljanja granicama između zemalja. 

· Na kraju, postoji neodložna potreba da se iskoristi informaciona i komunikaciona tehnologija u smislu usklađivanja trgovinskih podataka i uvođenja međusobno kompatibilnih carinskih informacionih sistema. 
· Osim toga, ukoliko želimo da iskoristimo pan-evropsku i mediteransku kumulaciju porijekla, pred nama je i zadatak obuke carinskih službenika za primjenu tih kompleksnih pravila, kao i obuke proizvođača o tome kako dokazati porijeklo svoje robe. 
· Želim da razmislite i o drugim mogućnostima koje regionalna trgovina otvara: da li mi, kao region, možemo uskladiti naše standarde proizvoda, fitosanitarne mjere i potvrde (još jedna značajna necarinska barijera)? 
· Ovo su samo neke od mogućnosti koje CEFTA-a pruza, a koje bi U STVARNOSTI trebale stvoriti jedinstveno tržište koje trenutno ovaj sporazum obećava.  
· Međutim, CEFTA-u treba u potpunosti iskoristiti ne samo kada se radi o robama – što samo po sebi neće biti jednostavno – već i kada se radi o zaštiti investicija, trgovanju uslugama i vladinim nabavkama. 

Usluge 
· Da se sada kratko osvrnemo na usluge: prema Svjetskoj banci, one su činile 58% BDP-a Zapadnog Balkana u 2005. godini, pa čak i 65% BDP-a u zemljama kao što je BiH.    
· Liberalizacija trgovine uslugama bi, prema tome, bila snažan pokretač razvoja. 
· Osim toga, uslužni sadržaj roba vremenom raste imajuci na umu da sve veci udio vrijednosti bilo kojeg proizvoda zavisi od naučno-istraživačkog rada, dizajna, marketinga, itd.  
· Sve veća produktivnost i efikasnost usluga bi, prema tome, vodila ka ekonomskom razvoju. 
· Štaviše, trgovina uslugama obično se odvija kroz komercijalno prisustvo i za sobom povlači prelijevanje DSI i znanja. 
· Međutim, mnogi uslužni sektori tradicionalno su bili u vlasništvu države i zaštićeni od konkurencije. Ovdje postoji prostor da se dobije na efikasnosti putem vece konkurencije. 
· Mala i srednja preduzeća bi, kao glavni pokretači razvoja u regionu, imali koristi od takve liberalizacije koja vodi ka povećanju zaposlenosti. 
Javne nabavke 
· Sada ćemo se osvrnuti na javne nabavke: trenutna praksa naklonjena je domaćim dobavljačima, dok bi otvaranje prema konkurenciji služilo u svrhu uštede novca u državnim budžetima - što bi omogućilo potrošnju na urgentnijim poljima. 
Ljudski potencijal 
· Dozvolite da sada upotrijebimo CEFTA-u kao primjer koji mozemo primijeniti na druge slobode: kao što je to sloboda kretanja. Ono na šta pri tom mislim jeste slobodno kretanje radne snage.
· OECD-ov Indeks reforme investicijskog okruženja za 2006. godinu ukazuje na to da je nedostatak ljudskog kapitala – kao i nedostatak ulaganja u isti –  jedna od ključnih slabosti investicijskog okruženja u našem regionu. Jednostavno rečeno, postoji značajan jaz između znanja i vještina koje se nude i onih koje tržište zaista i traži. Osim toga, naše obrazovne institucije i dalje imaju tendenciju da „proizvode“ diplomce čije znanje i vještine često ne odgovaraju potrebama tržišta, sto pogoršava problem nezaposlenosti. 
· Prema tome, neće biti lako privuči investicije u aktivnosti koje zahtijevaju visoki nivo ljudskog kapitala.
· Države moraju hitno – i sa strateškog stanovišta – ulagati u stjecanje znanja i vještina, iako će biti potrebne godine da se vide rezultati takvih ulaganja. 
· Regionalna integracija pruza neke mogucnosti u ovom pogledu.
· Da li možemo početi da razmišljamo o stvaranju regionalnog tržišta rada? Takvo tržište djelimično već postoji. Ono je sezonsko i obično podrazumijeva nisko kvalifikovanu radnu snagu, ali bez obzira na to, služi da se riješe ozbiljni manjci radne snage. Njegova formalizacija vodila bi boljim uslovima rada za one koji su već uključeni u ovu razmjenu.  
· Ne postoji razlog zašto se postepeno ne bi moglo uspostaviti i regionalno tržište kvalificirane radne snage: na početku možda na bilateralnoj osnovi, a posije i šire. 
· Ovo bi potencijalnim investitorima omogućilo da zapošljavaju ljude iz cijelog regiona. Također, to može imati i pozitivan uticaj na povratnu migraciju, odnosno da se ljudi koji su emigrirali vrate u region. 
· Perspektiva regionalnog tržišta radne snage također otvara mogućnost uspostavljanja regionalnih centara izvrsnosti: u oblasti medicine, inžinjeringa, ekonomije, itd.  
· Ako možemo prihvatiti da ne može svaka zemlja imati sve, da ne može svaka zemlja biti najbolja u svim granama nauke, onda možemo napraviti korak naprijed ka efikasnijem korištenju resursa u razvoju visokog obrazovanja na regionalnom nivou. 
· Na kraju, želim naglasiti potrebu regionalne integracije na području energetike i infrastrukture. Ovo nije polje moje stručnosti, ali smatram da potreba za sigurnom nabavkom energije, pouzdanom mrežom puteva i priuštivim telekomunikacijskim uslugama govori sama za sebe. Bez ovoga, razvoj lanaca nabavke unutar regije – za koje postoji veliki potencijal –  neće biti moguć. 
· Nije potrebno reći da će sve ovo što sam upravo opisala u velikoj mjeri zavisiti od jednog neopipljivog faktora: povjerenja. Ako ćemo se osloniti jedni na druge za jedan zaista regionalni pristup ekonomskom razvoju, onda moramo jedni drugima vjerovati. 
· To povjerenje se u mnogome razvilo tokom protekle decenije, kao što o tome svjedoči i uspostavljanje Vijeća za regionalnu suradnju: RCC je ništa drugo do izraz volje naših država da sarađuju. 
· Pred nama je, naravno, i dalje jedan dug put. Sljedeći koraci zahtijevat će da zemlje iz regiona ispoštuju obaveze regionalne saradnje koje su preuzele u toku posljednjih nekoliko godine: uključujući CEFTA-u, Energetsku zajednicu, i mnoge druge. Ispunjavanje ovih obaveza postepeno će povjerenju dati opipljivu dimenziju. 
· A kada to povjerenje jednom budemo mogli opipati, onda nasim mogućnostima zaista nece biti kraja.
· Hvala vam.  

